
候尙書之缺其他官中有特出之才能知兵事者又閒取

一二以補不足如此而猶稱乏用必不然也臣又思之邊

方之臣涉歷沙漠出入鋒鏑誠宜特示優厚有功則加以

不測之恩有缺則進以不次之擢便其功名常在人先脫

或推奸誤事則律以法職任不稱則左其官使其功名常

在人後如是而猶不盡力必不然也臣又見邊方摠督之

臣頻年受苦使儲養有素用不乏人自可行通融休假之

法如在邊日久著有成績特取回部以休假之休假之後

不妨再使其精神鼓舞而不疲智慧長裕而不竭以勤王

事爲濟必多且臣子馳驅上念其苦而君父體念下知其

意君臣之義卽同父子之恩如是而人不盡心必不然也

奏入　上褒嘉並如議行

四月刑科舒化以審熱請釋繫獄司丞鄭履淳內官李芳

等詔釋履淳爲民芳等充南京淨軍

五月户科李已陳吾德陳節用䟽因劾崔敏等故傳買金

瑶科擾紛紜　上怒杖已百繫獄吾德削籍○虜酋俺答

孫把漢那吉者酋婦所鍾愛也以郄于俺酋挾其妻闌入

邊摠督王崇古留之邊史讙曰此孤豎無足重輕宜勿留

崇古曰此奇貨可居俺答卽急之因而爲市諭以執送叛

人趙全等還我乃優遣以慰其舐犢之愛而制其命其弗

--

急則我因而撫納如漢質子法使招其故部居近塞俺酋

老且死而黃台吉勢不能盡有其衆然後以居耆谷蠡柣

置塞外其與黃台吉搆則兩利而俱存之弗搆則以師助

之外以博興減扶危之名而內收其力廷臣譁然以爲不

可俺酋婦恐我戕其孫日夜沸晨俺酋亦悔且念乃以欵

來而擁十萬衆壓境崇古因論以存卹恩而要其縳叛示

信酋婦感且愧曰漢乃肯全吾孫吾且齧臂盟世服屬無

貳奚有于叛人遂訂盟通貢市馬而諸虜亦貪漢財物順

市于是俺答欵塞縳叛人獻闕下誅之封俺酋爲順義王

諸虜皆解辮受封比屬國而俺弟老把都駐牧上谷有王

子十萬騎強盛耻與俺答會盟上谷諸節帥務以餌中之

飽其欲于是利漢財從俺答上表通貢封其父子官有差

崇古以欵虜功加少保兵部尙書世襲錦衣千户賜蟒衣

自金飲至吿廟羣臣遷賞如例

六月掌吏部大學士高拱言邊方有司實兼牧民禦虜之

責卽以有才力者爲之猶懼不堪卽優厚而作興之猶恐

不振乃官其地者非雜流則遷謫非遷謫則多才力不堪

之人夫旣不能稱職于內地而欲立效于邊方宜其吏治

日偸而生民日蹙也自今必擇年力精強才氣超邁者除

補或查治有成績兼通武事者調用以三年爲率比內地

